
	1.
	Անհրաժեշտությունը

	
	Սույն նախագծի անհրաժեշտությունը բխում է ՀՀ կառավարության 2021-2026 թվականների ծրագրով նախատեսված՝ ՀՀ աշխատանքի և սոցիալական հարցերի նախարարության (այսուհետ՝ նախարարություն) ենթակայության տակ գտնվող և համագործակցող, շուրջօրյա խնամք և պաշտպանություն իրականացնող կազմակերպություններում շահառուների արժանապատիվ կենսական պայմանների ապահովման համար անհրաժեշտ բարեկարգման աշխատանքներ կատարելու դրույթից։ 

	2.
	Ընթացիկ իրավիճակը և խնդիրները

	
	ՀՀ աշխատանքի և սոցիալական հարցերի նախարարությունը դեռ 2003-2007 թվականների պետական բյուջեների «Պետական աջակցություն Հայաստանի Հանրապետության մանկական խնամակալական կազմակերպությունների շրջանավարտներին» ծրագրով ձեռք էր բերել մեծաքանակ գույք, որը պետք է նվիրաբերվեր մանկատան շրջանավարտներին, երբ նրանք կստանային բնակարաններ։ Այդ ծրագիրը, սակայն, 2008 թվականից սկսած չի իրագործվել, անշարժ գույք ձեռք չի բերվել, իսկ շարժական գույքը մնացել է նախարարության պահեստում։ 
Բացի այդ՝ 2019 թվականի նոյեմբերի 7-ի N 1555-Ն որոշմամբ նույնպես ձեռք է բերել մեծաքանակ գույք՝ ՀՀ աշխատանքի և սոցիալական հարցերի նախարարության ենթակայության  բնակելի տների և բնակարանների   կահավորման նպատակով։ Այդ կապակցությամբ, նույն որոշմամբ հատկացված միջոցների շրջանակներում նախարարությունը գնել է երկու առանձնատուն` Արմավիրի մարզի Ակնաշեն համայնքի Թումանյան փողոցի թիվ 19 հասցեում և Մրգաստան համայնքի 7-րդ փողոցի թիվ 18 հասցեում, իսկ այնուհետև ևս մեկ առանձնատուն՝ նիդերլանդական «Avondglans» հիմնադրամի ֆինանսավորմամբ՝ Գեղակերտ համայնքի Մ․ Խորենացի փողոցի թիվ 25 հասցեում: Առաջին երկու փոքր տներն այս պահին բնակության համար պիտանի չեն, 2021 թվականի հոկտեմբերի 21-ի N 1737-Ն որոշմամբ ձեռք են բերվել նախագծանախահաշվային փաթեթներ՝ դրանց վերանորոգման նպատակով, իսկ երրորդ տան վերանորոգման համար 2022 թվականի մարտի 31-ի N 427-Ն որոշմամբ կատարվել է վերաբաշխում՝ նախարարության խնայողությունների և նիդերլանդական «Avondglans» հիմնադրամի տրամադրած ֆինանսավորման շրջանակում։ 2022 թվականին նաև կատարվում են աշխատանքներ՝ Շարժայի բարեգործական հիմնադրամի նվիրաբերությամբ ևս մեկ առանձնատուն ձեռք բերելու ուղղությամբ։ Այսպիսով, 2023 թվականին կարող է գործել միայն երկու փոքր տուն, մինչդեռ գնված ապրանքները՝ գույքն ու տեխնիկան, նախատեսված են 10 տան համար, և այժմ նույնպես պահեստավորված են նախարարությունում։
Վերոնշյալ երկու միջոցառումներով ձեռք բերված գույքից զատ՝ նախարարությունում առկա են համակարգիչներ և տպիչներ՝ իրենց բաղադրիչ մասերով, որի կարիքն աշխատակիցները չունեն։ 
Նախագծով առաջարկվում է ըստ կարիքի առաջնահերթության բաշխել նախարարության ենթակայությամբ գործող շուրջօրյա և ցերեկային խնամք մատուցող պետական ոչ առևտրային կազմակերպությունների միջև։

	3.
	Կարգավորման նպատակը և բնույթը. 

	
	Նախագծի ընդունումը նպատակ ունի որոշակիորեն մեղմել շուրջօրյա խնամքի ծառայություններ մատուցող հաստատություններում բնակվող և խնամք ստացող շահառուների կենցաղային պայմանները, որը հնարավոր կդառնա ՀՀ կառավարության երկու որոշումներով ձեռք բերված գույքի բաշխմամբ։
Ինչ վերաբերում է նախարարությունում առկա համակարգչային տեխնիկային, ապա այն կարող է կիրառվել կազմակերպությունների վարչական անձնակազմի, հիմնականում հաշվապահների և տնտեսագետների կողմից՝ խնամքի ծառայություն մատուցելու համար անհրաժեշտ ֆինանսական տարաբնույթ գործարքներ իրականացնելու համար։ Թեև դա անմիջականորեն չի ուղղված խնամքի ծառայության տրամադրմանը, սակայն առնչվում է դրա անհրաժեշտությունից բխող գործառույթներն իրականացնելու տեսանկյունից։
Անշուշտ, նմանատիպ այլ խնդիրներ առկա են վերոնշյալ, ինչպես նաև մյուս՝ հաստատություններում, սակայն արծարծվող խնդիրների լուծման համար կարիքը հավասարեցրել ենք եղած հնարավոր ազատ միջոցներին՝ ընտրելով առավել կարևոր ու հրատապ հարցերը։ 

	4.
	Նախագծի մշակման գործընթացում ներգրավված ինստիտուտները և անձինք

	
	Որոշման նախագիծը մշակվել է ՀՀ աշխատանքի և սոցիալական հարցերի նախարարության կողմից:

	5․
	Ակնկալվող արդյունքը

	
	Նախագծի ընդունման արդյունքում հնարավոր կլինի մեղմել տարեց և (կամ) հաշմանդամություն ունեցող անձանց, ինչպես նաև՝ երեխաներին տրամադրվող խնամքի ծառայությունների մատուցումը, քանի որ գույքի ձեռքբերումը անմիջականորեն կապ ունի նրանց ամենօրյա խնամքի ու կենցաղի հետ։

	6.
	Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների վերաբերյալ

	
	ՀՀ կառավարության սույն որոշման նախագծի ընդունումը ՀՀ պետական բյուջեի եկամուտների և ծախսերի փոփոխության չի հանգեցնի։

	7.
	«Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ»

	
	ՀՀ Կառավարության 2021-2026թ. ծրագրի 4.6 բաժնի 23-րդ կետի համաձայն՝ հաշմանդամություն ունեցող անձանց անկախ և արժանապատիվ կյանքն ապահովելու նպատակով կփոխակերպվեն խնամքի ծառայությունները, կբարելավվեն գործող ծրագրերը։ Միևնույն 26-րդ կետի համաձայն՝ շուրջօրյա խնամք և պաշտպանություն իրականացնող և ցերեկային ծառայություններ տրամադրող հաստատություններում կատարվելու են շահառուների արժանապատիվ կենսական պայմանների ապահովման համար անհրաժեշտ բարեկարգման աշխատանքներ։



